
� TRIBUNA POLITICA

69 000 paginas prescripziuns 
federalas èn da memia!

DA CUSS. NAZIUNALA MAGDALENA 
MARTULLO-BLOCHER

A ctualmain èn en vigur 
en Svizra 4900 decrets 

federals cun totalmain 
69000 paginas. Gia per ina 
simpla cruschada datti 140 
decrets. La tendenza mussa 
vers ensi. Emna per emna 
vegnan 120 ulteriuras pagi­
nas tiers! Passa la mesadad 
da las prescripziuns federa­
las èn contracts internaziu­
nals, bunamain in terz èn 
decrets da l’administraziun. 
Las leschas dal parlament 
importan mo 10% e las 
iniziativas dal pievel schi­
zunt mo 1%.

I ls custs totals da la regu­
laziun vegnan stimads 

sin 60 milliardas francs ad 
onn (u 10% da noss pro­
duct naziunal brut)! Il cus­
segl federal stima ils custs 
per concessiuns da con­
strucziuns autas sin 1,8 
milliardas francs, quels per 
las 4000 paginas dretg da 
l’ambient medemamain sin 
1,8 milliardas francs e quels 
per las 850 paginas are­

guard la segirezza a la lavur 
e la segirezza cunter acci­
dents sin 1,2 milliardas 
francs ad onn! L’igiena da 
victualias chaschuna oz 
custs dad 1,3 milliardas 
francs ad onn, la nova ordi­
naziun da victualias da 
2000 paginas e 5,6 kilos 
duai effectuar en ils mana­
schis adattaziuns da 270 
milliuns francs. Per mintga 
restaurant u hotel resultan 
uschia 575 francs dapli 
custs ad onn.

M anaschis pitschens e 
mesauns èn spezial­

main pertutgads da la regu­
laziun. L’uniun d’artisanadi 

e mastergn e la hotellaria/
gastronomia pretendan ad 
auta vusch da reducir las re­
gulaziuns. Fin oz han pliras 
intervenziuns politicas fatg 
naufragi. En la situaziun 
actuala, nua che blers ma­
naschis cumbattan supple­
mentarmain cunter in­
fluenzas dal curs da stgomi, 
è mintga ulteriura grevezza 
pervi da novas prescrip­
ziuns totalmain deplazzada!

L a plazza economica 
svizra dovra urgenta­

main meglieraziuns. Il par­
lament sto perquai tschen­
tar al cussegl federal ed a 
l’administraziun in mandat 
da reducir las prescripziuns. 
Jau sun per la regulaziun 
d’eliminar per novs custs 
da regulaziun dubel uschè 
blers custs existents. Questa 
regulaziun vegn gia appli­
tgada a l’exteriur. Nus 
burgais essan dumandads 
dad opponer insatge a la la­
vina da birocrazia. Quai 
dastgan ils manaschis, nos­
sas plazzas da lavur ed il fu­
tur da la plazza economica 
svizra spetgar da nus!

� L’AURA

Per part sulegliv
Situaziun generala: Ina zona 
cun aria pli miaivla cuntanscha la 
Svizra.
Oz: En il nord per gronda part 
sulegliv. Suentermezdi en las 
muntognas nivels da cumulus e 
singuls uradis. En il sid avant­
mezdi per part anc surtratg, 
silsuenter sulegliv. Tem­
peraturas maximalas 
enfin 15 grads. 
Prognosa: En il nord la
sonda per part anc sulegliv. Sil­
suenter surtratg e precipitaziuns.
La notg sin dumengia naiv enfin
1000 meters. La dumengia ferma­
main surtratg e precipitaziuns. En
il sid la sonda variabel, encunter
saira er precipitaziuns. La dumen­
gia pli e pli sulegliv.

Nagina taglia federala sin gudogn 
tar vendita da terren agricul

Il cussegl naziunal vul regalar als 
purs milliuns francs: Els na dua­
jan betg stuair pajar taglia fede­
rala sin ils gudogns ch’els fan 
cun vender terren da bajegiar. 
La confederaziun e las ovras so­
cialas perdessan uschia radund 
400 milliuns francs ad onn. La 
proposta è vegnida prida cunter 
la veglia dal cussegl federal. 
Quel è stà da l’avis da renviar 

questa moziun. La proposta sa 
referescha ad ina sentenzia dal 
tribunal federal da l’onn 2011. 
Avant lezza decisiun eran gu­
dogns ord la vendita da terren 
agricul e forestal gia deliberads 
da la taglia federala. Losanna è 
stà da l’avis ch’i sa tractia dad in 
tractament inegual. Sco proxim 
sto il cussegl dals chantuns trac­
tar la fatschenta.

Emprima canorta 
rumantscha a Turitg

A Turitg vegn averta l’emprima 
canorta rumantscha ordaifer il 
Grischun l’entschatta da matg. 
La purschida da l’uniun Canorta 
Rumantscha Turitg e la Funda­
ziun GFZ sa drizza a famiglias che 
vulan pussibilitar a lur uffants pi­
tschens d’emprender e discurrer 
rumantsch ordaifer l’ambient da 
la famiglia. La purschida da par­
tenza sa cumpona d’in di ru­
mantsch ad emna mintgamai il
glindesdi da las 07.30 fin a las
18.00 e possia vegnir amplifitga­
da en il decurs dal temp e tenor 
basegn sin dus u plirs dis ad em­
na, scrivan las duas uniuns. A dis­
posiziun stattan 12,5 plazzas, da 
quellas maximalmain trais per
poppins tranter trais e 18 mais. La 
gruppa cun uffants da differenta 
vegliadetgna vegn tgirada da per­
sunal spezialisà rumantsch. Il

temp dal matg enfin la fin da fa­
nadur 2016 vala sco fasa da pilot. 
Collavuraturas e collavuraturs
vegnan ad introducir ils emprims 
uffants ed a crear il mintgadi da 
canorta cun promover il ru­
mantsch. Il medem mument va­
lia da segirar la finanziaziun da la 
purschida. A partir dal prim
d’avust 2016 cumenza il mana­
schi ordinari. Tenor dumondas da
geniturs d’enfin ussa vegnia la
purschida dad in di da la Canor­
ta Rumantscha ad esser occupada 
gia avant la fin dal 2016. Suenter 
ch’il manaschi ordinari ha cu­
menzà planiseschan ils manaders 
da far in di da las portas avertas 
per las medias ed il public interes­
sà. Ulteriuras infurmaziuns com­
munitgeschan l’uniun Canorta
Rumantscha Turitg e la Funda­
ziun GFZ lura a temp inditgà.

A Turitg vegn averta l’emprima canorta rumantscha ordaifer il chantun.SO

� GRISCHUN

Nova planisaziun generala 
chantunala da las chasas da tgira 

(cc) La regenza grischuna ha deli­
berà l’uschenumnada «planisaziun
generala da las chasas da tgira
2015» per la tgira e per l’assistenza
staziunara e parzialmain staziuna­
ra da persunas attempadas en il
chantun. Cun quella vegn actuali­
sada la planisaziun generala ver­
tenta da l’onn 2010 en il senn
d’ina planisaziun successiva. En la
planisaziun generala chantunala
da las chasas da tgira vegn calculà
per mintgina da las 19 regiuns da
planisaziun il basegn da letgs teo­
retic futur fin l’onn 2035. La pla­
nisaziun generala serva er sco basa
per conceder contribuziuns d’in­
vestiziun a novs letgs da tgira sco

er per la glista chantunala da las
chasas da tgira. Il chantun ha dà
l’incumbensa a l’Observatori sviz­
zer da sanadad d’elavurar las basas
statisticas per la planisaziun da las
chasas da tgira. Uschia vegn il
dumber da persunas dad 80 onns
e dapli en il chantun Grischun a sa
dublegiar probablamain fin l’onn
2035. Cun l’augment il pli grond
èsi da far quint en las regiuns
Plaun, Engiadin’Ota, Surses,
Landquart e Planeiras. Il basegn da
letgs da tgira è cuvrì cun la pur­
schida ch’exista oz però fin almain
l’onn 2025 sco ch’il rapport da
l’Observatori svizzer da sanadad
mussa.

� SIGNURADI

Suenter la schelira

(rtr) La notg sin la gievgia è stada 
ina plain tema per blers viticul­
turs pervia da la schelira. Cun dif­
ferentas mesiras han els empruvà 
da proteger ils chatschs giuvens. 
En pliras vignas dal Signuradi 
han brischà la notg sin la gievgia 
grondas chandailas da tschaira. 
Cun plazzar talas chandailas han 
ils viticulturs protegì lur vignas da 
donns da schelira. Ma las chan­
dailas èn stadas vendidas svelt e 
mo ina pitschna part dals viticul­
turs ha pudì far diever da questa 
metoda. Ier a bun’ura hajan ins 
dentant gia vesì ina u l’autra par­
cella che haja patì da la schelira, 
ha ditg Georg Fromm, president 
dals viticulturs grischuns. Da 
sursgular las vignas durant la notg 
cun helicopters haian ins desistì.

